
Viðmerkingar til kæruskriv 

Fíggjarmálaráðið hevur við skrivi, dagfest 28. mai 2018, biðið TAKS gera viðmerkingar 
til kæruskriv, dagfest 30. apríl 2018, ið Dan Klein, journalistur, hevur skrivað. 

TAKS fekk við skrivi, dagfest 19. apríl 2018, eina umbøn um alment innlit frá Dan Klein. 
Umbønin varð viðgjørd, og Dan Klein fekk svar við telduposti tann 26. apríl 2018. 

Dan Klein bað um innlit í fylgjandi: 

1. “Eitt tollmál, har tað er greitt, at Kieron Georgiou, sum er føroyingur, við øðrum 
húðaliti, metir seg at vera forfylgdan, at orsøkin kann vera rasisma, tí ongar 
sakligar grundgevingar eru fyri, at Kieron Georgio, síðani 13 – 14 ára aldur, 
støðugt hevur verið steðgaður í tollinum vesturi í Vágunum, hóast tað ongantíð 
hevur verið staðfest brot á tolllógina.” 

2. “... nær tað er blivið forboðið, at tryggja seg við upptøkum, aftaná, at 
ferðamaðurin sjálvur metir seg grovliga, at hava verið forfylgdan av 
Tollvaldinum í ártíggir...” 

Til nr. 1 (umbøn um alment innlit) 

Einki mál var skrásett, sum samsvaraði við orðingina av umbønini um alment innlit, 
t.e. eitt tollmál, har ið Kieron Georgiou metir seg at vera forfylgdan. Dan Klein vísir 
víðari til eina hending í Vága floghavn, har ið Kieron Georgiou – sambært skrivligari 
frágreiðing, viðheft umbønini – greiðir frá, at hann varð handtikin, fotograferaður, fekk 
tikið fingramerki og DNA-prøva. Dan Klein skrivar í innlitsumbønini m.a. fylgjandi: 

“Í staðin taka hesir báðir stovnarnir, tann danski, og tann føroyski, og byggja upp eina 
sak í móti Kieron Georgiou, sum roynir at fáa fatelefonina aftur frá tollara, ið harðliga 
hevði skrikt telefonina frá ferðafólkinum, og síðani vendir sær til ”vinfólkini” í 
løgregluni, og har venda myndugleikarnir báðir, byttuni til, at tað er ferðamaðurin, 
sum støðugt sjálvur hevur verið fyri ágangi, í Vágunum, sum knappliga er tann, ið 
fremur harðskap í móti tænastufólkum í arbeiði.” 

Samanumtikið varð mett, at innlitsumbønin hjá Dan Klein snýr seg um revsiverd 
viðurskifti. TAKS hevur ikki heimild til at geva innlit í revsimál, og TAKS eigur hvørki at 

vátta ella avsanna, at skrásett eru mál, sum viðvíkja revsiverdum viðurskiftum hjá 
einum persóni. Tískil varð umbønin um alment innlit noktað. 

 

Til nr. 2 (myndaforboð) 

Skelti er í Vága floghavn, sum vísur á, at tað er bannað at taka myndir á tolløkinum. 

Í svari til umbønina um alment innlit stendur, at tað er revsivert uttan samtykki at 
avmynda persónar, ið eru á øki, sum ikki eru frítt atkomulig, sambært § 264 a í 
revsilógini. 

At henda áseting hevur uppruna í EMRK art. 8 og “privatlivets fred” og atlit til at verja 
borgaran, broytir ikki, at ásetingin eisini ger seg galdandi fyri myndugleikapersónar. Sí 
U.1981.364, Ø. L. K. 8. december 1980, og U.1981.379/2, Ø. L. D. 13. januar 1981 um, 
at § 264 a í revsilógini eisini verjir løgreglufólk í tænastu, um so er, at tey eru á øki, 
sum ikki eru frítt atkomulig. 

Um tolløkið í Vága floghavn er frítt atkomuligt ella ikki, kann kjakast vera um. 
Viðurskifti eru, sum tala fyri báðum. Tolløkið er avbyrgt, og einans starvsfólk og 
ferðandi sleppa inn á tað. Inn á sjálvt kanningarøkið og inn í kanningarrúmið sleppur 
eingin, uttan so at tollararnir loyva tí. Hinvegin sleppa øll ferðandi til og gjøgnum grønu 
tollrásina og kunnu tá síggja inn á kanningarøkið, men ikki inn í kanningarrúmið. 

Er tað ikki bannað at taka myndir á tolløkinum í Vága floghavn sambært § 264 a í 
revsilógini, metir TAKS kortini, at tað er bannað, tí at TAKS hevur gjørt av, at tað er 
bannað. Hetta við atliti at starvsfólki, eftirlitsvirksemi og teimum ferðandi, sum av 
einhvørjari orsøk verða tikin til viks ella fáa viðføri sítt kannað á kanningarøkinum. 

Í stuttum vil myndatøka á tolløkinum í Vága floghavn uttan samtykki vera forboðin, 
hóast hon ikki er revsiverd. 

Aðrar viðmerkingar 

Viðvíkjandi myndaforboði hevur talan ikki verið um, at ein umbøn um alment innlit er 
váttað ella noktað. Víst verður í svari til Dan Klein á, at spurningurin um myndaforboð 
verður viðgjørdur sum ein fyrispurningur. Svarið, sum TAKS hevur givið hesum 
viðvíkjandi, er eitt vegleiðandi svar og ikki ein avgerð. 
 
 

Vinarliga 
 

Lógardeildin 

